
47

A questa scena tenera improvvisa

Opai ô l’ëa confûso e stupefæto;

Sorpreisa da-ô coraggio de Gadisa

Allôa in favô da stessa tutt’affæto

A paiva a moltitudine decisa;

Solo a disapprovavan comme ûn træto

De vea matteia e comme ûn sacrilegio

I bigotti e i rabbin do rito vegio.


48

Scicchè causava in mezo a l'assemblea

O caxo e a varietæ de sentimento

Un sciato che ghe paiva uña galea;

Allôa ô cacico ciù indeciso e lento

Pe calcolo e pe scrupolo ô non ëa

In quello favorevole momento;

Ma piggiando so figgia e ô prexonê

A-ô villaggio ô i portava in zù con lê.


49

A Diego a spâ lê ô restituiva e ô resto

De so armi, de so vesti e i so ornamenti;

E va, ô ghe disse (no te sö molesto),

Da-i to amixi, se ô vêuan i dei clementi:

D’Aïti a-ô campo se veddiemo presto;

Se là ti a scappi ne-i combattimenti,

Comme da-ô boia, allôa ti ê l’Europeo

Ciù fortûnôu de tûtti, o ô meno reo.


50

Ma Diego allôa con dignitæ virile:

M’aviæ faêto, ô risponde, despiaxeî

Solo de moî per man d’un boia vile,

Non a-ô campo adempindo ô mæ doveî:

Ma ô battime cö poæ da mæ gentile

Salvatrice ô me peisa in mæ davveî;

Se foîse, ô zûo, anche so vinçitô,

Me fæ a vittoia mæxima mâ prô!...

